
Shabarish Ashtakam

શબરીશાષ્ટકમ્

(મૂલમન્ત્રાક્ષરમાલાસ્તોત્રમ્)
ઓઙ્કારમૃતબિન્દુસુન્દરતનું મોહાન્ધકારારુણં

દીનાનાં શરણં ભવાબ્ધિતરણં ભક્તૈકસંરક્ષણમ્ ।
દિષ્ટ્યા ત્વાં શબરીશ, દિવ્યકરુણાપીયૂષવારાન્નિધિં

દૃષ્ટ્યોપોષિતયા પિબન્નયિ વિભો ધન્યોઽસ્મિ ધન્યાઽસ્મ્યહમ્॥ ૧॥
“ઘ્રૂ”ઙ્કારાત્મકમુગ્રભાવવિલસદ્રૂપં, કરાગ્રોલ્લસત્-

કોદણ્ડાધિકચણ્ડ,માશુગમહાવેગે તુરઙ્ગે  સ્થિતમ્ ।
દૃષ્ટ્યૈવારિવિમર્દદક્ષ,મભયઙ્કારં શરણ્યં સતાં,

શાસ્તારં મણિકણ્ઠમદ્ભુતમહાવીરં સમારાધયે॥ ૨॥
“ન”ભ્રાણં હૃદયાન્તરેષુ, મહિતે પમ્પાત્રિવેણીજલે,

પ્રૌઢારણ્યપરમ્પરાસુ, ગિરિકૂટેપ્વમ્બરોલ્લઙ્ઘિષુ  ।
હંહો કિં  બહુના? - વિભાન્તમનિશં સર્વત્ર તેજોમયં

કારુણ્યામૃતવર્ષિણં   હરિહરાનન્દાઙ્કુરં  ભાવયે॥ ૩॥
“મ”ત્ર્યાસ્તાપનિવૃત્તયે ભજત માં સત્યં શિવં સુન્દરં

શાસ્તારં શબરીશ્વરં ચ ભવતાં ભૂયાત્ કૃતાર્થે જનુઃ ।
લોલાનન્તતરઙ્ગભઙ્ગરસનાજાલૈરિતીયં   મુદા

પમ્પા ગાયતિ ભુતનાથચરણપ્રક્ષાલની પાવની॥ ૪॥
“પ”ઙ્ક્તિસ્થા  ઇહ સઙ્ઘગાનકુશલાઃ  નીલીવને પાવને

ત્વન્માહાત્મ્યગુણાનુકિર્તનમહાનન્દે નિમગ્ના દ્વિજાઃ ।
ભક્તાનાં શ્રવણેષુ નાદલહરીપીયુષધારાં નવાં

નિત્યાનન્દધનાં વિભો, વિદધતે દેવાય તુભ્યં નમઃ॥ ૫॥
“રા”જન્તે પરિતો જરદ્વિટપિનોવલ્લીજટોદ્ભાસિન-

સ્ત્વદ્ધ્યાનૈકપરાયણાઃ સ્થિરતમાં શાન્તિં  સમાસાદિતાઃ ।
આનીલામ્બરમધ્ર્યભાણ્ડમનિશં મૂધ્ર્ના વહન્તઃ સ્થિતા-

સ્તં ત્વાં શ્રીશબરીશ્વરં શરણદં યોગાસનસ્થં ભજે॥ ૬॥
“ય”સ્મિન્ લબ્ધપદા પ્રશાન્તિનિલયે લીલાવને તાવકે

સઙ્ગીતૈકમયે  નિરન્તરસમારોહા વરોહાત્મકે ।
એષા મામકચેતના પરચિદાનન્દસ્ફુરદ્ગાત્રિકા

હા! હા! તામ્યતિ; હન્ત! તામનુગૃહાણાનન્દમૂર્તે, વિભો॥ ૭॥
“ગો”પ્ત્રે વિશ્વસ્ય હર્ત્રે બહુદુરિતકૃતો  મત્ર્યલોકસ્ય શશ્વત્

કર્ત્રે ભવ્યોદયાનાં નિજચરણજુષો  ભક્તલોકસ્ય નિર્રમ્ ।
શાસ્ત્રે ધર્મસ્ય, નેત્રે શ્રુતિપથચરણાભ્યુદ્યતાનાં, ત્રિલોકી-

ભર્ત્રે ભૂતાધિભર્ત્રે, શબરગિરિનિવાસાય તુભ્યં નમોઽસ્તુ॥ ૮॥
ઇતિ શ્રીવાસુદેવન્ એલયથેન વિરચિતં શબરીશાષ્ટકં અથવા

મૂલમન્ત્રાક્ષરમાલાસ્તોત્રં સમ્પૂર્ણમ્ ।

